
ОТАНДЫҚ ТАРИХШЫЛАРДЫҢ ҚАЗАҚСТАНДАҒЫ АСА МАҢЫЗДЫ ТАРИХИ 

ТҰЛҒАЛАРДЫ ҚАБЫЛДАУЫ МЕН БАҒАЛАУЫ 

(ӘЛЕУМЕТТІК ЗЕРТТЕУ НӘТИЖЕЛЕРІ БОЙЫНША) 

Д.А. Жұмағалиев
*

, З.Қ. Арынова

ҚР БҒМ ҒК Мемлекет тарихы институты. Қазақстан, Нұр-Сұлтан. 

*Автор корреспондент

E-mail: darhanbai@mail.ru (Жұмағалиев), z_k_71@bk.ru (Арынова).

Аңдатпа. Мақалада отандық тарихшылардың Қазақстан тарихындағы аса маңызды 

тұлғаларды қабылдауы мен бағалауы мәселелері зерттеледі. Жұмыс Қазақстан тарихының әртүрлі 

мәселелері бойынша мамандар арасында жүргізілген социологиялық сауалнамаларының 

нәтижелерін зерттеуге негізделген. Бұл зерттеу Қазақстандағы қазіргі тарих ғылымын 

қалыптастыру тұжырымдамасын әзірлеу мақсатында ұйымдастырылған жобаның бір бөлігі болып 

табылады. Зерттеуге тапсырыс беруші Ш.Ш. Уәлиханов атындағы Тарих және этнология 

институты, ал жобаны орындаушы – ҚР БҒМ ҒК Мемлекет тарихы институты қызметкерлерінің 

арнайы жұмыс тобы. Зерттеу респонденттерден арнайы сауалнама сұрақтарына жауап алу арқылы 

жүзеге асырылды, оның негізгі мақсаты Қазақстандағы тарих ғылымының жағдайын зерттеу 

болды. Алынған деректер негізінде республикалық маңызы бар Нұр-Сұлтан және Алматы 

қалалары мамандарының Қазақстан тарихында мейлінше оң рөл атқарған тарихи тұлғалар туралы 

пікірлеріне талдау жасалды. 

Түйін сөздер: тарих, тарихи сана, тарихнама, Қазақстан, шетелдік зерттеушілер, замануи 

концепциялар, отандық ғалымдар, тарихи тұлғалар, пәнаралық байланыстар. 

Аннотация. В статье проводится исследование вопросов восприятия и оценки 

отечественными историками наиболее значимых личностей в истории Казахстана. Работа 

основана на изучении результатов социологических опросов анкетирования среди специалистов 

по разным вопросам истории Казахстана. Данное исследование является частью проекта 

организованного в целях разработки концепции по формированию современной исторической 

науки Казахстана. Заказчиком исследования выступил Институт истории и этнологии им. Ч.Ч. 

Валиханова, а исполнителем проекта – специальная рабочая группа сотрудников Института 

истории государства КН МОН РК. Реализация исследования проводилась путем получения 

ответов респондентов на вопросы сцециальной анкеты, основной целью которой являлось 

изучение состояния исторической науки Казахстана. На основе полученных данных проводится 

анализ мнений специалистов из городов республиканского значения Нур-Султан и Алматы по 

историческим деятелям, сыгравшим наиболее позитивную роль в истории Казахстана. 

Ключевые слова: история, историческое сознание, историография, Казахстан, современные 

концепции, отечественные ученые, исторические деятели, междисциплинарные связи. 

Abstract. The article studies the issues of perception and evaluation by domestic historians of the 

most significant personalities in the history of Kazakhstan. The work is based on the study of the results 

of sociological surveys of questionnaires among specialists on various issues of the history of 

Kazakhstan. This study is part of a project organized in order to develop a concept for the formation of 

modern historical science in Kazakhstan. The customer of the study was the Institute of History and 

Ethnology named after Ch. Valikhanov, and the executor of the project is a special working group of 

employees of the Institute of State History of the KN MES RK. The study was carried out by obtaining 

respondents' answers to the questions of a special questionnaire, the main purpose of which was to study 

the state of historical science in Kazakhstan. Based on the data obtained, an analysis is made of the 

opinions of specialists from the cities of republican significance Nur-Sultan and Almaty on historical 

figures who played the most positive role in the history of Kazakhstan. 

Key words: history, historical consciousness, historiography, Kazakhstan, foreign researchers, 

modern concepts, domestic scientists, historical figures, interdisciplinary connections. 

 

Кіріспе. Ұлттың тарихи санасын қалыптастыру – қазақстандықтардың ұлттық болмысын 

қалыптастыру үшін өте маңызды және өзекті процесс. Бұл процестің маңыздылығы туралы 

Қазақстан Республикасының Президенті Қ.-Ж.К. Тоқаев ел халқына жолдауларында, сөйлеген 

сөздерінде және бұқаралық ақпарат құралдарындағы мақалаларында бірнеше рет айтты. Бұл ретте 

тарих ғылымының маңыздылығы жиі айтылды. Солардың ішінде 2020 жылдың 1 қыркүйегіндегі 

Қазақстан қоғамына дамудың жаңа парадигмасын әзірлеу және тұтас ұлт сапасын арттыру міндеті 

қойылған Жолдауды атап өтеміз. Олардың орындалуы ұлттың дамуы мен ілгерілеуінің қажетті 

шарты ретінде қарастырылды (Тоқаев, 2020). Тағы бір маңызды құжат деп мемлекет басшысының 

2021 жылғы 1 қыркүйектегі Жолдауын атауға болады, онда Қазақстан Республикасының 

Президенті еліміздің мәдени-тарихи мұрасының әлеуетінің байлығын қоғамды біріктіру және 

ұлттық бірегейлікті нығайту мәселелерінде тиімді пайдаланудың маңызды рөлін атап өтті (Тоқаев, 

2021). 

Ұлттың тарихи санасы көп жағдайда ұлттық тарихтың белгілі бір кезеңдерінде маңызды рөл 

атқарып, артына бай тарихи-мәдени мұра қалдырған жеке тұлғалардың төңірегіне қоғамның 

топтасу негізінде құрылатынын айта кеткен жөн. Көпшіліктің санасында тарихи үдерістер, 

негізінен, тұлғаландыру сипатына ие болатыны белгілі (Назарбаев, 2018). Сондай-ақ, бүгінгі таңда 

жүзеге асырылып жатқан ұлттық тарихты қайта зерделеу үдерісін ескере отырып, тарихи тұлғалар 

мен олардың қоғам мен мемлекет дамуына қосқан үлесі туралы объективті пікір 

қалыптастырудың аса маңызды екенін атап өтеміз. Бұл ретте тұлға емес, тарих ағымына әсер 

еткен әрекеттердің жиынтығы, олардың тарихқа, жалпы мемлекетке қосқан үлесі бағаланады. 

Сондықтан ұлы тұлғаларды анықтау бойынша ғылыми-зерттеу жұмысында субъективті факторды 

жоққа шығару үшін сауалнама, мамандар пікірі, құжаттарды, басылымдарды талдау және тағы 

басқалары сияқты социологиялық әдістердің мүмкіндіктерін кеңінен пайдалану керек. 

Сондықтан да Қазақстан тарихындағы жекелеген тарихи тұлғаларға баға беру 

социологиялық зерттеулердің өзекті мәселелерінің бірі болды. Зерттеу барысында тарих 

ғылымдарының кандидаттары, докторлары немесе PhD докторлары ғылыми дәрежелері бар тарих 

саласындағы беделді мамандармен сұхбат жүргізілді. Кәсіби тарихшы болып табылатын 

респонденттер сауалнама сұрақтарына жауап бере отырып, олардың түсінігіндегі Қазақстан 

тарихындағы ең маңызды тұлғалар мен ел халқының тарих ғылымына деген қызығушылық 

деңгейін анықтауы керек болды. Алынған деректер негізінде ҚР БҒМ ҒК Мемлекет тарихы 

институтының жұмыс тобының қызметкерлері ең жиі аталып өткен тарихи тұлғаларды іріктеп 

алды. Жүргізіліп жатқан зерттеу Ш.Ш. Уәлиханов атындағы Тарих және этнология институтының 

жалпы жетекшілігімен жүргізіліп отырған «Қазақстанның  қазіргі заманғы тарих ғылымын 

қалыптастырудың ғылыми негізделген тұжырымдамасын әзірлеу» жөніндегі бағдарламалық 

қаржыландыру жобасының маңызды бөлігі болып табылады. 

Тарих саласындағы отандық сарапшылардың ең маңызды тарихи тұлғаларды қабылдауы мен 

бағалауына қатысты тарихи тақырыптардағы әлеуметтанулық зерттеулер онша көп емес екенін 

атап өткен жөн. Негізінен Қазақстанда мұндай сауалнамалар кәсіби тарихшылардың қатысуынсыз 

қарапайым халық арасында жүргізілді. Сонымен бірге тарих саласының мамандары көбінесе 

сауалнамалардың тікелей қатысушылары болмағандықтан, тек жүргізіліп жатқан социологиялық 

зерттеулердің нәтижелерін бағалап, талдай алатын. Сондықтан, респонденттері көбіне ғылыми 

дәрежесі бар тарихи бейіндегі кәсіби мамандар болғандықтан, жүргізіліп жатқан зерттеулер осы 

тектес социологиялық зерттеулер арасында ерекше маңызға ие. Бұл мақалада біз жұмыс тобының 

қызметкерлері 2021-2022 жылғы зерттеу барысында Қазақстанның әртүрлі аймақтарынан 100-ден 

астам сарапшылармен жүргізілген сауалнаманың кейбір нәтижелерін ұсынғымыз келеді. 

Бұл мақалада Қазақстанның ірі қалалары Нұр-Сұлтан мен Алматыдан келген 42 

сарапшының жауаптарын талдаудың жекелеген нәтижелері берілген, мұнда ел халқының жалпы 

тарихқа және аса маңызды тарихи тұлғаларға деген қызығушылығын бағалайтын деректер 

зерттелген. 

Материалдар мен методология. Осы жұмыстың мақсаты мен міндетіне байланысты, 

социологиялық ақпаратты жинаудың ең танымал әдісі ретінде социологиялық сауалнама 

пайдаланылды. Бұл әдіс әмбебап болып табылады, өйткені ол адамдардың субъективті әлемі, 

олардың қалауы, пікірлері және адамның объективті сипаттамалары туралы ақпарат алудың 

негізгі әдісі болып саналады. Социологиялық сауалнаманың негізі жанамалы жартылай жабық 

сауалнама болды. Сауалнама нәтижелері кәсіби тарихшылардың ұлттық тарих контекстіндегі ой-

пікірлерін көрсетеді және қоғам өмірінде символдық және топтастырушы рөл атқарған тұлғалар 

шеңберін анықтауға мүмкіндік береді. 

Талқылау. Қазақстанның тарих ғылымы дамуының қазіргі кезеңінде жеке тұлғаның 

тарихтағы рөлін зерттеу мәселесі республиканың тарихи санасының жаңа концепциясын 

қалыптастыру жұмысының басым міндеттерінің біріне айналды. 1995 жылы Қазақстан 

Республикасы Президенті жанындағы Мемлекеттік саясат туралы Ұлттық кеңес бекіткен 

«Қазақстанда тарихи сананы қалыптастыру» тұжырымдамасы қабылданған болатын. Мұнда 

тарихтың, әсіресе, қоғам дамуының өтпелі кезеңдерінің ерекше маңызы көрсетіліп, тарихи 

білімнің негізгі басымдықтары, тарих ғылымының проблемалары, тарихи білім беру мен ағарту 

ісінің болашағы белгіленген болатын. 

Тарихи сананың аспектілерін зерттеу пәнаралық зерттеулер кешенінің қажеттілігін айқын 

көрсетеді. Ең шынайы нәтижелерді гуманитарлық және әлеуметтік ғылымдардың, ең алдымен 

тарих пен әлеуметтану әдістері мен тәжірибесін қолдану арқылы ғана алуға болады. Зерттеушілер 

әлеуметтанудың (тарихи әлеуметтанудың) зерттейтін бір саласы ретінде тарихи сана мен тарихи 

жадыны атайды (Романовский, 2000: 13). Әлеуметтануда Ж.Т. Тощенконың пікірінше, мысалы, 

философиядағыдай қоғамдық сананың теориялық деңгейі емес, нақты адамның немесе адамдар 

тобының ұстанымында бейнеленетін нақты жұмыс істейтін сана зерттеледі. «Елге, әлеуметтік 

топтарға, жеке адамға, халық өміріндегі кейбір мәселелерге әсер ететін маңызды тарихи оқиғалар» 

әлеуметтанушы ғалымдардың назарын жиі аударып зерттеу объектісі болып табылады (Тощенко, 

2000: 4). 

Алдымен, 1990-2000-шы жылдары посткеңестік кеңістік мемлекеттерінде  жарияланған 

тарихи сананың түрлі әлеуметтанулық зерттеулерінің нәтижелеріне тоқталған жөн. Посткеңестік 

кеңістікте салыстырмалы түрде жүйелі түрде тарихи сананы зерттеуге байланысты социологиялық 

зерттеулер тек Ресей Федерациясында жүргізілді. Азаматтардың тарихи санасының деңгейін 

зерттеуге арналған алғашқы бүкілресейлік зерттеу В.И. Меркушин бастаған зерттеу тобының 

«Историческое сознание: состояние, тенденции развития в условиях пересройки» атты еңбегі 

болды (Тощенко, 2000: 5-8, 11-13). Осы зерттеу нәтижесі бойынша респонденттер оң бағасын 

берген тарихи тұлғалардың ішінде атап айтқанда, Петр I – 74%, В. Ленин – 57%, Г. Жуков – 55%, 

А. Невский – 28% (Тощенко, 2000: 8). Тарихи тұлғаларға деген көзқарасты анықтауда олардың 

тұлғасы емес, жалпы тарих барысына, сондай-ақ тұтас дәуірге әсер еткен іс-әрекеттері мен 

қызметтерінің жиынтығы бағаланатыны сөзсіз. 

1991 жылы Мәскеу мемлекеттік педагогикалық университетінің әлеуметтану және 

саясаттану кафедрасы «Историческое сознание современной студенческой молодежи» атты 

тақырыпта зерттеу жүргізді (Утенков, 2000: 119-122). Осы зерттеу нәтижесінде жастардың тарихи 

санасының қалыптасу механизмі, тарихи жадының тереңдігі, тарихи оқиғалар мен тарихи 

тұлғаларға көзқарасы мен бағасы туралы деректер алынды. Алынған нәтижелердің бір бөлігі 

жастардың ХХ-шы ғасырдағы тарихи тұлғаларға деген көзқарасына қатысты болды. Сауалнама 

барысында «Сіздің ойыңызша, ХХ ғасырдағы Ресей мемлекет қайраткерлерінің қайсысы, еліміздің 

дамуына көбірек әсер етті?» деген сұрақ қойылған. Нәтижесінде төмендегідей келесідей 

мәліметтер алынды: В. Ленин – 50%, М. Горбачев – 48%, П. Столыпин – 38%, И. Сталин – 37%, Б. 

Ельцин – 14%, Н. Хрущев – 8%, Николай II мен Л. Брежнев – 6%, Ю. Андропов – 4% (Утенков, 

2000: 120-121). Зерттеу авторларының айтуынша, мұндай нәтижелерге тарих ғылымынан гөрі, 

бұқаралық ақпарат құралдары, публицистика көбірек әсер еткен. 

2009 жылы «Восприятие молодежью новых независимых государств истории советского и 

постсоветского периодов» атты үлкен зерттеу жүргізілді. Бұл посткеңестік  кеңістікте бүгінгі 

күнге дейін жүргізілген және тарихты, тарихи жады мен тарихи сананың басқа да аспектілерін 

қабылдау мәселелеріне арналған ең ірі социологиялық зерттеу болып табылады (Задорин, 2009). 

Бұл зерттеуде азаматтардың тарихи санасына сипаттама тарихты қабылдаудың үш бағытын 

анықтау арқылы берілді: тарихи тұлғаларға көзқарас пен баға, тарихи оқиғаларды қабылдау, бірақ 

барлық сұрақтар хронологиялық тұрғыдан ХХ ғасырмен шектелді. Сауалнамада берілген тарихи 

қайраткерлер арасында ел басшылары Николай II мен В. Лениннен бастап, М. Горбачев пен Б. 

Ельцинге дейін, сонымен қатар, атақты ғалымдар, қолбасшылар және басқалар болды. 

Басқа посткеңестік елдерге қарағанда 1990 жылдары Қазақстанда тарихи сана бойынша 

арнайы социологиялық зерттеулер жүргізілген жоқ. Сондықтан бұл кезеңге арналған 

эмпирикалық деректер қоры жоқ. Ең алғашқы зерттеулердің бірі 2000 жылдардың бірінші 

жартысында Е.С. Омаровтың социологиялық сауалнамасы, оның нәтижелері мен материалдары 

2006 жылы танымал «Социологические исследования» ғылыми журналында жарияланды  

(Омаров, 2006: 69-72). Е.С. Омаров өзінің «Что мы знаем о казахской цивилизации?» атты 

мақаласында социологиялық сауалнама нәтижесіне сүйене отырып, өркениет пен мәдениет 

құбылысын қазақтың тарихи-мәдени символдары арқылы түсінуге талпыныс жасады. Бұл зерттеу 

өзінің мақсаттары мен сұрақтарының тақырыптары тұрғысынан, әсіресе алынған нәтижелер 

тұрғысынан белгілі бір дәрежеде қазақстандықтардың тарихи санасын талдауға мүмкіндік беретін 

алғашқы үлкен деректер қорын берді. Бұл сауалнама халық саны бойынша еліміздің ең үлкен 

қаласы Алматыда және негізінен университет оқытушылары мен студенттері арасында жүргізілді. 

Жүргізілген зерттеу – сауалнама түріндегі жаппай сауалнама болды, ал іріктеу көлемі 704 адамды 

құрады (Омаров, 2006: 70). 

2009 жылы «Еуразиялық монитор» тұрақты еларалық халықтық сауалнама жүргізу жүйесі 

негізінде «Восприятие молодежью новых независимых государств истории советского и 

постсоветского периодов» жобасы жүзеге асырылды (Илеуова, 2015). Бұл осы уақытқа дейін 

Қазақстанда және посткеңестік кеңістіктің басқа елдерінде тарихи сана мен тарихи жады 

мәселелері бойынша жүргізілген жалғыз және ең ауқымды зерттеу. Зерттеудің қазақстандықтарға 

арналған «ұлттық» бөлімінде ұлт қайраткерлері ретінде А. Иманов, Ә. Бөкейханов, Т. Рысқұлов, 

Д. Қонаев, О. Сүлейменов берілген. Сауалнама елімізде 2009 жылдың 20-28 сәуір аралығында 

өтіп, жалпы 1091 респондент қамтылған. 

2010 жылы ҚР БҒМ ҒК Философия, саясаттану және дінтану институтының қызметкерлері 

«Этнические стереотипы и границы межкультурного понимания в Республики Казахстан» атты 

жобасын жүзеге асыру шеңберінде әлеуметтік зерттеу жүргізді. Зерттеу нәтижелері 

қазақстандықтардың тарихи санасының өткенге баға беру, оның Қазақстан азаматтарының 

интеграциялану процесінде маңызды факторлар арасындағы орнын анықтау сияқты аспектілерін 

анықтауға мүмкіндік береді (Дунаев, 2016: 44). 

2011 жылы «Стратегия» орталығы еліміздің халқы пен сарапшылары арасында «Сіз ел 

тарихындағы қандай оқиғаларды мақтан етесіз?» деген тақырыпта сауалнама жүргізген болатын. 

Сауалнамаға жалпы 1600 респондент және 48 сарапшы қатысқан (Илеуова, 2015). Бұл жолы 

сауалнама қатысушыларына ашық сұрақтар ұсынылды. Яғни, қандай да бір оқиғаны 

қатысушылардың өздері еске алуы тиіс болды. 

Қазақстан азаматтарының тарихи санасы мәселелерін қамтыған «Ценности и идеалы 

независимого Казахстана» атты ұжымдық монография 2015 жылы жарық көрді (Шаукенова, 

2015). Халық арасындағы сауалнама Қазақстанның барлық аймақтарында жүргізіліп, 

респонденттер саны кемінде 1000 респондентті құрады. 

Көрсетілген әлеуметтанулық зерттеулерден бөлек, 2014 жылы А.П. Коновалов жүргізген 

жұмысты атауға болады. Ол қазақстандықтардың тарихи санасы мен этномәдени 

құндылықтарының аймақтық деңгейде атап айтқанда, Шығыс Қазақстан қалаларының бірінің 

тұрғындары арасында таралуын зерттеді (Коновалов, 2015). Зерттеудің негізгі әдісі сауалнамалық 

анкета болды, респонденттердің жалпы саны 517 адамды құрады. Сауалнама барысында тек 

сұрақтар ғана емес, сонымен қатар облыс тұрғындарының тарихи сауаттылық деңгейін анықтауға 

көмектесетін иллюстрациялық материал да пайдаланылды. Сонымен қатар, респонденттерге 

тарихи білім деңгейін көтеру бойынша өз ұсыныстарын енгізу ұсынылды. 

Соңғы жылдардағы осы тақырыптағы жұмыстардың бірі ретінде Г.Ж. Сұлтанғазы мен Л.К. 

Мұқатаеваның мақаласын атап өтуге болады (Султангазы, 2020). Мақалада уақыт пен рухани 

мұраны сақтау арасындағы объективті байланысты қамтамасыз ететін құбылыс ретінде адам мен 

тарихтың өзара әрекеттесу мәселелері қарастырылған. Зерттеудің негізгі құралы ретінде 

социологиялық сауалнама пайдаланылды. Бұл белгілі бір тарихи тұлғалар мен оқиғалардың 

қоғамның санасы мен жадындағы маңызын белгілеу және анықтау арқылы қоғам мен өткен 

құбылыстың арақатынасының сенімді бейнесін жасауға мүмкіндік берген. 

Сонымен, қазақстандықтардың тарихи санасының нақты деңгейін зерттеуге бағытталған 

Қазақстанда жүргізілген социологиялық зерттеулерге шолу мынадай қорытынды жасауға 

мүмкіндік береді. 

Біріншіден, қолда бар барлық зерттеулер тек 2000-шы жылдарға қатысты, яғни 

тәуелсіздіктің алғашқы онжылдығында отандық тарих саласындағы сарапшылардың арасында 

тарихи тұлғаларды қабылдау мен бағалауына қатысты зерттеулер жүргізілмеген, сондықтан бұл 

Қазақстан азаматтарының тарихи санасының даму динамикасын анықтауға қиындық тудырады. 

Екіншіден, зерделеуге болатын материалдардың қолжетімді көлеміне қарамастан, әлі де болса 

зерттеу жүргізу және бұқаралық тарихи сананы зерттеу бойынша көбірек мәліметтерді 

қалыптастыру тәжірибесі жүруде. Үшіншіден, соңғы жылдардағы зерттеулер санының артуы 

азаматтардың тарихи санасының өсуіне жауап ретінде қоғам мен мемлекет тарихи сана бойынша 

зерттеулер жүргізуге мүдделі деген қорытынды жасауға мүмкіндік береді. 

Зерттеудің теориялық негізін тарихи-әлеуметтанулық зерттеу саласындағы шетелдік және 

қазақстандық ғалымдардың еңбектері құрады. Олардың ішінде: Р.С. Абдуллаев пен М.М. 

Гасановтың (Абдуллаев, 2021), Н.П. Копцеваның (Копцева, 2013), Д.А. Бажанов пен В.В. 

Хуциевтің (Бажанов, 2020), М.Р. Горюнова, О.Р. Шефер және Т.Н. Лебедеваның (Горюнова, 2021), 

А.В. Святославскийдің (Святославский, 2010), И.В. Амбарцумовтың (Амбарцумов, 2019), Н.С. 

Лапин мен М.С. Томанованың (Лапин, 2016), А.З. Адиевтің (Адиев, 2021), И. Шубрт, И. Винопал 

және M. Вавраның еңбектері (J. Subrt, 2012). 

Бастапқы кезең ретінде зерттелетін мәселенің теориялық негіздерін анықтау болды. 

Әзірбайжан ғалымдары Р.С. Абдуллаев пен М.М. Гасанов сұхбатта сұрақ қою әдісінің негізгі 

түрлерін қарастырады. Мұнда бір респондентпен немесе топпен толық уақытты өзара әрекеттесу 

болады. Сонымен қатар сауалнамаларды қолдану, егер зерттеу әртүрлі географиялық орындарда 

жүргізілсе, жалпы материалды алуға және салыстырмалы талдауды дайындауға ықпал етеді. 

Сондай-ақ сұхбаттың терең талдаулар жүргізуге және белгілі бір фактілерді егжей-тегжейлі 

көрсетуге көмектесетіні ескеріледі (Абдуллаев, 2021: 373-380). Алдын ала әзірленген сауалнама 

қосымша көмекші материал ретінде қызмет атқарады. 

Н.П. Копцева сауалнаманың маңыздылығын сұхбат беруші мен респондент арасындағы 

әлеуметтік-психологиялық байланыс арқылы вербалды сипаттағы бастапқы ақпаратты тікелей 

немесе жанама алу әдісі ретінде қарастырды. Бұл ретте респонденттің өзі зерттелетін әлеуметтік 

процестер мен құбылыстардың тікелей қатысушысы болады (Копцева, 2013: 410). 

Д.А. Бажанов пен В.В. Хуциев тарих студенттерінің жастар тобының әлеуметтік маңызды 

оқиғалар мен тарихи жады туралы қабылдауын зерттеу үшін сауалнама жүргізді. Пайдаланылған 

сауалнамалар бірнеше бөліктерге бөлінді. Жарияланған сұрақтарды қатаң реттілік жүйесімен 

толтыру ұсынылды. Бұл жағдай зерттеудің маңызды және іргелі нүктесі болды. Өмірлік тәжірибе, 

құндылықтар жүйесі және сауалнамада қойылған сұрақтарға респонденттердің эмоционалды 

жауабы, сондай-ақ олардың жеке дүниетанымы сияқты көрсеткіштерді зерттеуге ерекше назар 

аударылды (Бажанов, 2020: 335). 

И. Шубрт, И. Винопал және M. Вавра чех азаматтары арасында сауалнамалық зерттеу 

жүргізіп, үш аспектісін қарастырған. Бірінші, чех халқының өз тарихын білуі және оған 

қызығушылығы, екінші, олардың тарихи процесс туралы түсінігі және өткен, қазіргі және 

болашақ арасындағы байланыс, үшінші, өздерінің ұлттық тарихын, маңызды кезеңдері мен 

оқиғаларын бағалауы. Тарихи сана мәселесі социологиялық әдіснаманың көмегімен атап 

айтқанда, сандық тәсіл арқылы қарастырылады. Мәселен, алдымен, өз тарихына қызығушылық 

танытатын чех халқының саны бағамдалады. Одан кейін назар тарихи сананың жалпы 

аспектілеріне ауысады (J. Subrt, 2012: 83-84). 

М.В. Горюнова, О.Р. Шефер және Т.Н. Лебедеваның ұжымдық мақаласында сауалнамалық 

зерттеулерді қолдануда және олардың нәтижелері бойынша графиктер мен кестелер түрінде 

көрнекі материалдарды құрастыруда жаппай қамтуды (200 адам) пайдаланудың маңыздылығын 

атап өтті. Алынған нәтижелер мұғалімдердің мәдени-ағартушылық қызметінде, атап айтқанда 

физика пәнінде тарихи материалды негіз ретінде пайдалану қажеттілігін түсінуге ықпал етті 

(Горюнова, 2021: 79-84). А.В. Святославскийдің жұмысында Мәскеу облысы тұрғындарының 

ұжымдық тарихи жады саласындағы (2009-2010 жж.) қалаулары мәселесі бойынша 

социологиялық зерттеулердің нәтижелері талданады. Сауалнама мен сұхбат респонденттердің 

(500 адам) пікірінше, ұлттық тарихтағы Мәскеу облысында ескерткіш қоюға лайықты тарихи 

тұлғалардың рейтингін анықтауға бағытталған (Святославский, 2010: 1-3). 

И.В. Амбарцумовтың сауалнамалық зерттеулер нәтижелері ғана емес, сонымен қатар жүзеге 

асыру формасы, кезең-кезеңдігімен және анонимділігімен де қызықтырады. Жұмыстың негізгі 

мақсаты – тарихтан тыс мамандық студенттерінің тарихқа деген қызығушылық деңгейін анықтау 

болды. Бірінші сұрақтың нәтижесі бойынша респонденттер тарихқа қызығатындар, осы пәнге 

ішінара қызығушылық танытатындар және тарихқа немқұрайлылық танытқандар болып үш топқа 

бөлінді. Айта кету керек, респонденттер өз жауаптарын дәлелдеуге мүмкіндік алды және бірнеше 

сауалнамада егжей-тегжейлі уәждер болды. Бұл олардың экспериментке эмоционалдық және 

мотивациялық қатынасын анықтауға ықпал етті. Кейіннен тарихтың отандық немесе шетелдік, 

сүйікті кезең, тарихи білімнің таңдаулы саласы, білім беру функциялары, студенттердің ағымдағы 

оқуға көзқарасы сияқты салаларына қосымша градация жүргізілді (Амбарцумов, 2019). 

Н.С. Лапин мен М.С. Томанованың ұжымдық зерттеуінде Eurasian Monitor жүйесі жүргізген 

зерттеу және «Стратегия» қазақстандық әлеуметтік-саяси зерттеулер орталығының нәтижелері 

негізінде алынған еларалық анкеталық сауалнамалар материалдарына талдау жасалады. Зерттеу 

пәні посткеңестік кеңістіктегі жастардың ХХ-ғасырдың ең маңызды тарихи кейіпкерлерін және 

сол кезеңдегі маңызды оқиғаларды анықтаудағы қабылдауының көрсеткіштері, олардың тарихқа 

көзқарасы және олар туралы хабардарлық сезіну деңгейі болды. Зерттелетін аймақ елдері 

жастарының идеологиялық ұстанымдарын және олардың кеңестік тарихтың маңызды 

оқиғаларына қатынасын анықтау үшін де идеологемалық талдаулар жүргізілді. Топтастыру кесте 

түрінде орындалып, графиктер модельденеді. Аталған жұмыста бұған дейінгі зерттеулердің 

нәтижелері де сараланған. Жалпы, анкеталық зерттеулерді талдаудың арқасында зерттеушілер 

халықтың тарихқа деген қызығушылық деңгейі, оның білім деңгейіне көзқарасы, посткеңестік 

кеңістік жастарының ортақ өткен тарихтың маңызды оқиғалары мен тарихи тұлғаларына берген 

бағасы сияқты деректерді жеткілікті түрде егжей-тегжейлі зерттей алған (Лапин, 2016). 

Сонымен, жоғарыда айтылғандарды қорытындылай келе, сауалнама респонденттердің 

зерттеу объектісіне қатынасын өлшеудің тиімді құралы болып табылады деген қорытынды 

жасауға болады. Сауалнамалар респонденттер өз пікірін егжей-тегжейлі түрде білдіретін ашық 

немесе ұсынылған жауаптардың бірі таңдалған жабық болуы мүмкін. Бірінші нұсқа респондент 

жауабының құрамдас бөліктерінің ең негізделген көзқарасын қалыптастыруға ықпал етеді. 

Екіншісі әрі қарай графиктер немесе кестелер құру үшін есептеулер жүргізуді, сондай-ақ 

респонденттің қойылған сұраққа қатынасының деңгейін анықтауды қолдайды. Сауалнамаларды 

қолдану қысқа мерзімде респонденттердің көп санын қамтуға ықпал етеді. Сауалнама материалы 

негізінде зерттеуші деректердің жеткілікті үлкен көлемін талдау және есептеулер жүргізу, 

кестелер мен графиктер құру мүмкіндігін алады. Сауалнама материалдарымен жұмыстың бұл 

түрлері объективті нәтижелерге қол жеткізуге ғана емес, сонымен қатар оларды ең ыңғайлы және 

қолжетімді көрнекі түрде көрсетуге көмектеседі. 

Нәтиже. ҚР БҒМ ҒК Мемлекет тарихы институтының жұмыс тобының қызметкерлері 

жүргізген социологиялық сауалнама Қазақстанның ірі қалалары – Нұр-Сұлтан мен Алматыдан 

барлығы 42 ғылыми сарапшыны қамтыды. Респонденттер Қазақстан тарихындағы мейлінше оң 

рөл атқарған тарихи тұлғаларды көрсетуі тиіс болды. Бұл қалалар еліміздегі ең маңызды білім мен 

ғылым ошақтары орналасқан орталық ретінде таңдалды. Мұнда сұхбат алынған көптеген 

сарапшылар, тарих ғылымдарының кандидаттары мен докторлары, сонымен қатар PhD 

докторлары өздерінің ғылыми қызметін жүзеге асыратын көптеген ірі оқу орындары мен ғылыми 

мекемелер орналасқан. 

Мәселен, Алматы қаласындағы Ш.Ш. Уәлиханов атындағы Тарих және этнология 

институтының, әл-Фараби атындағы Қазақ ұлттық университетінің, А.Х. Марғұлан атындағы 

Археология институтының, Абай атындағы Қазақ ұлттық педагогикалық университетінің,  

Еуразия технологиялық университетінің, Қ. Сәтбаев атындағы Қазақ ұлттық технологиялық 

университетінің сарапшылары. Нұр-Сұлтан қаласындағы ҚР БҒМ ҒК Мемлекет тарихы 

институтының, Л.Н. Гумилев атындағы Еуразия ұлттық университетінің, С. Сейфуллин атындағы 

Қазақ агротехникалық университетінің, Еуразиялық гуманитарлық институтының, М.С. Нәрікбаев 

атындағы Қазақ мемлекеттік заң университетінің, «Шабыт» Қазақ ұлттық өнер университетінің 

респонденттері. 

Әлеуметтанулық сауалнама бірқатар өте маңызды мәліметтерді бөліп көрсетуге мүмкіндік 

берді. Атап айтқанда, азаматтардың өз елінің тарихына деген қызығушылық деңгейі туралы 

қызықты мәліметтер алынды (1 сурет). Біріншіден, сарапшылардың басым көпшілігі Қазақстан 

азаматтарының өз тарихына деген қызығушылығын атап өте келе, оның «төмен» екенін көрсетті - 

65,9%. Сәл аз сарапшылар қазақстандық қоғамның өз тарихына деген қызығушылығын «жоғары» 

деп бағалады. Бұл пікірді респонденттердің - 31,7% көрсетті. 

1 сурет. Азаматтардың Қазақстан тарихына қызығушылығы 

 

Сонымен қатар, зерттеуде ұсынылған кейіпкерлер әртүрлі, кейде қарама-қарсы, құндылық 

және идеологиялық көзқарастардың өкілдері екенін ескерген жөн. Мысалы, Қасым-хан, 

Әбілқайыр-хан, Абылай-хан, Д. Қонаев – мемлекеттің азды-көпті табысты көшбасшылары ғана 

емес, өмірдің түбегейлі әртүрлі үлгілерінің символдары. Тиісінше, әрбір елдің ішінде 

респонденттердің идеологиялық және саяси көзқарастарына байланысты оларға деген көзқарас 

әртүрлі. 

Қазақстан тарихында аса маңызды және оң рөл атқарған қайраткерлерді анықтаудағы басты 

мәселе бойынша деректерді талдауға көшсек, мұнда мамандар негізінен мына тұлғаларды 

таңдады: Ә. Бөкейхан, Абылай-хан, Д. Қонаев, Қасым-хан, Керей мен Жәнібек хандар. Айта кету 

керек, Нұр-Сұлтан қаласы бойынша сарапшылардың жауаптарына сүйене отырып, келесі 

диаграмманы ұсынуға болады: 

 

 
2 сурет. Қазақстан тарихында мейлінше оң рөл атқарған тұлғалар  

(Нұр-Сұлтан қаласының сарапшылары сауалнамасының нәтижелері бойынша) 

65,90% 

31,70% 

Төмен 

Жоғары 

54,80% 

32,30% 

22,60% 22,60% 

12,90% 

0,00%

10,00%

20,00%

30,00%

40,00%

50,00%

60,00%

Ә.Бөкейхан Абылай-хан Қасым-хан Д.Қонаев Жошы, Керей 
мен Жәнібек, 

Кенесары 



ISSN 2710-3994    «edu.e-history.kz» электрондық ғылыми журналы  № 2 (30) 2022     https://edu.e-history.kz 
 

 

85 

 

Көріп отырғанымыздай, Нұр-Сұлтан қаласының сарапшыларының негізгі бөлігі бұл 

мәселеде Алаш ұлттық қозғалысының көшбасшысы Ә. Бөкейханның тұлғасын ерекше атап өтті. 

Оған орташа есеппен респонденттердің 54,8% таңдау берді.  

Ғалымдардың таңдауы бойынша екінші орынға XVIII ғасырда өмір сүрген үш жүздің ханы 

Абылайдың тұлғасы орналасты. Оны респонденттердің 32,3% таңдаған.  

Үшінші орынға Қасым-хан мен Д. Қонаев орналасты. Олардың әрқайсысына 22,6% берілген. 

XV-ң басында Қазақ хандығының күшейіп, территориясы мен халқының санының өсуі Қасым-хан 

билігі тұсына келеді. Ал, Д. Қонаев басқарған кеңестік кезеңдегі Қазақстанның өсіп-дамуы, және 

біраз респонденттердің сол кезеңнің өкілі болуымен, олар үшін кеңестік кезеңдегі республикалық 

өнеркәсіптік кешеннің құрылуымен ғана емес, сонымен бірге білім, ғылым, мәдениет 

салаларының дамуымен, сондықтан Д. Қонаев тұлғасы өте жағымды сезімдерді тудырады. 

Төртінші орынға респонденттердің таңдауы бойынша қазақ хандарының арғы атасы Жошы-

хан, Қазақ хандығының алғашқы билеушілері Керей мен Жәнібек хандар және қазақтың үш 

жүзінің соңғы ханы болған Кенесары - 12,9% орналасты.  

Алматы қаласының сарапшыларының таңдауына келетін болсақ, олардың пікірлерінің 

диаграммасы мынадай болды: 

 

 
 

3 сурет. Қазақстан тарихында мейлінше оң рөл атқарған тұлғалар  

(Алматы қаласының сарапшылары сауалнамасының нәтижелері бойынша) 

 

Алынған нәтижелер көрсеткендей, Алматы қаласы бойынша сарапшылардың көпшілігі аса 

көрнекті тұлғалар деп бағалағандар арасында: Кіші жүздің билеушісі Әбілқайыр-хан, Орта жүздің 

билеушісі Абылай-хан және Қазақстан Компартиясы Орталық Комитетінің Бірінші хатшысы 

болған Д. Қонаев - 36,4%-дан алды. Ал Қазақ хандығының алғашқы билеушілері Керей мен 

Жәнібек хандар және Алаш Орда көсемі Ә. Бөкейхан - 27,3% көрсетілген. Алматы қаласы 

бойынша, жалпы респонденттер үшін аталған тарихи тұлғалардың рөлі баламалы түрде теңдей 

бөлінген, нәтижелер бойынша алшақтық шамалы екенін көруге болады. Бұл ретте, Әбілқайыр-

ханның көрсетілуі қызығушылық тудырады. Бір жағынан, ол батыл қолбасшы, ұйымдастырушы 

ретінде танылса, екінші жағынан, оның қызметі Ресей империясының протекторатын 

қабылдауымен белгілі. 

Жалпы, Нұр-Сұлтан және Алматы қалаларының барлық сарапшыларының көрсеткен 

нәтижелері келесідей болды: 

4 сурет. Қазақстан тарихында мейлінше оң рөл атқарған тұлғалар  

(Нұр-Сұлтан және Алматы қаласының сарапшылары сауалнамасының нәтижелері бойынша) 

 

Көріп отырғанымыздай, сарапшылардың басым бөлігі Қазақстан тарихындағы аса көрнекті 

тұлға ретінде қоғам және мемлекет қайраткері, «Алаш» ұлттық-демократиялық партиясының 

көсемі Ә. Бөкейханды (47,6%) ерекше атап өткен. Сарапшылардың жалпы таңдауында екінші 

орында Абылай-хан (33,4%) тұр. Сондай-ақ, респонденттер өз таңдауларында Д. Қонаев (26,2%), 

Қасым-хан (21,5%), Керей мен Жәнібек хандарды (16,6%) көрсеткен. Яғни, респонденттердің 

аталған тұлғаларды Қазақстан тарихындағы аса көрнекті тұлғалар деп таңдауы, бұл тарихи 

қайраткерлердің Отан тарихының әр кезіңіндегі маңызды рөлімен түсіндіруге болады. 

Қорытынды. Жүргізілген социологиялық зерттеулердің нәтижелерін түйіндей келе, 

бірқатар қорытындылар жасауға болады. Сауалнамаға респонденттердің жауаптарын талдау 

олардың тарих ғылымының заманауи мәселелеріне деген қызығушылығын айқын көрсетеді, 

сондай-ақ Нұр-Сұлтан және Алматы қалаларының сарапшыларының пікірлерін білуге мүмкіндік 

береді. Қазақстандық қоғамның тарихқа деген қызығушылық деңгейін бағалау сұрағы бойынша 

респонденттердің басым көпшілігі халықтың бұл пәнге деген қызығушылығы бар, бірақ ол 

жоғары емес деп есептейді. 

Қазақстан тарихында маңызды рөл атқарған тарихи тұлғаларды анықтау мәселесіне келсек, 

мұнда негізінен XV-XX ғасырлардағы тұлғалардың есімдері аталды. Елордалық сарапшылардың 

көпшілігі Ә. Бөкейхан, Абылай-хан, Қасым-хан және Д. Қонаевты атады. Алматылық 

респонденттердің таңдауы негізінен мынадай саяси қайраткерлер көрсетілді: Әбілқайыр-хан, 

Абылай-хан, Д. Сауалнамалық анкета сұрақтары қазақ тарихшылар қауымы өкілдерінің арасында 

белгілі бір қызығушылық тудырды деп айта аламыз. Нұр-Сұлтан және Алматы қалаларының 

сарапшыларының пікірлерін талдай отырып, респонденттердің ұстанымдары бір-біріне өте ұқсас 

бірнеше мәселелер бар екенін атап өтеміз. 

Жалпы, зерттеу өте нәтижелі болғанын, ал алынған нәтижелер әлі жартылай өңделуде екенін 

айтамыз. Жүргізілген сауалнамалық зерттеу еліміздің халқын біріктіріп, ұлттық сананы 

қалыптастыруда шешуші рөл атқарған тарихи тұлғаларды анықтау мәселесіне қатысты 

сарапшылардың пікірлерін анықтауға елеулі ұйытқы болды. Тарихи тұлғалардың көптеген 

идеялары мен істері өзектілігін жоймай, бүгінгі ұрпаққа тартымды үлгі ретінде ұйытқы болуда. 

Мысалы, Кенесары ханның ұлт-азаттық қозғалысы мен Алаш қайраткерлерінің тәуелсіз Қазақ 

мемлекетін құру әрекеті сәтсіз аяқталғанымен, олардың күресі қазақ мемлекеттілігін 

жаңғыртудың жарқын мысалы болды. Ә.Бөкейхан, Абылай-хан, Д. Қонаев, Қасым-хан, Керей 

және Жәнібек хандардың қазақ мемлекеттілігінің дамуына қосқан үлесін және олардың саяси 

мұраларын зерттеу, оларды мәңгі есте қалдыру Қазақстан Республикасындағы тарихи сананың 

жаңа концепциясын жасау бойынша жұмыстардың маңызды құрамдас бөлігі болуы тиіс. 

Рецензия «Отандастар қоры» коммерциялық емес Акционерлік қоғамының «Қазақтардың 

Қазақстанмен шекаралас мемлекеттердің аумақтарын қоныстану тарихын зерделеу» жобасын іске 

асыру шеңберінде әзірленді. 

Нәбижан Мұқаметханұлын Қазақстандағы, Қытайдағы, тіптен әлемдегі қазақ диаспорасына 

таныстырудың қажеті жоқ, тек ғылымға енді ғана келген, тарихқа жаңадан ден қойып жүрен жас 

зерттеушілер болмаса. Автор әл-Фараби атындағы Қазақ ұлттық университетінің педагогикалық 

қызметін атқара жүріп, Қазақстан Республикасының 30 жылдығына арнап жазған «Халықаралық 

феномен: қазақ халқының бөлінуі мен тұтастану үдерісі» атты іргелі монографиясын жариялады. 

Мұнда ескеретін жайт, бұл еңбек мемлекет қаржыландыратын қандай да бір міндеттелген ғылыми 

жоба аясында орындалған жұмыс емес, автор өзінің жүрек қалауымен көп жылғы зерттеуінің 

тұжырымдамасы іспеттес құнды дүние. Одан біз автордың кәсіби тарихшы, қытайтанушы және 

саясаттанушы ғалым екенін аңғарамыз. 

Аталмыш монография бес тараудан құралған. Онда XVIII ғасырдың екінші жартысынан 

бастап ХХ ғасырдың екінші жартысына дейінгі аралықта, қазақ диаспорасының қалыптасуына 

ықпал еткен негізгі оқиғаларды халықаралық қатынастардағы күрделі өзгерістерге 

байланыстырып пайымдайды. Зеттеуші бұл тақырып аясындағы өзіне дейінгі ғалымдардың 

тарихнамасын барынша оқып саралай отырып оң бағасын берген (9-13 бб.). Қазақстандағы Қытай, 

Моңғолия және Ираннан келген тарихшы, лингвист шығыстанушы қандас (репатрианттардың) 

ғалымдардың ғылыми еңбектерінің құндылығын жоғары бағалайды. Ал дереккөздерге 

тоқталғанда, естелік жанрындағы дерек материалдары ретінде пайдалану барысында, оларды 

басқада тарихи жазба құжаттармен салыстырып қолданудың қажеттілігін нақты мысалдармен 

атап көрсетеді. Сондай-ақ «...мемуарлық еңбек жазушылардың тарихқа да, жас ұрпаққа да, өзіне 

де жауапкершілікпен қарап, көздері көрген, басынан кешкен шындықты ғана жазып қалдырғаны 

абзал болар еді» (15 б.), - деп ескертеді. 

Монографияның «Қазақ халқының бөліну үдерісі» деп аталатын бірінші тарауында, 

халқымыздың бөліну үдерісінің - еліміздің тағдырын басқа мемлекеттер шешуімен 

байланыстырып түсіндіреді. Оның себептерін Орталық Азиядағы халықаралық қатынастардағы 

өзгерістер негізінде қарастырады. XVIII ғасырдың 30-жылдары қазақ қоғамының саяси өміріне 

Ресейдің отарлық саяси факторының қосылғанын (21 б.), ал 50-жылдары «Шығыс бүйірден Цин 

империясының қысқан жағдайының қалыптасқанын» (25 б.) атап көрсетіп, қазақ даласының екі 

империяның таласына түскенін түсіндіреді. 

Жұмыстың «Қазақтардың Қытай мемлекеті құрамында қалуы» атты параграфында, 

қазақтардың Алтай, Тарбағатайдағы және Іледегі атажұртына қалай көшіп барғаны және Цин 

империясының құрамында қалай қалып қойғаны тарихи құжаттар негізінде талданып көрсетіледі. 

https://orcid.org/0000-0002-6641-5802

Автор Ресей мен қытайлық Цин империясы кезіндегі екі елдің әлеуметтік даму деңгейіндегі 

айырмашылық мәселесіне талдау жасайды. «Ол кезде патшалық Ресейде капиталистік өндірістің 

дами бастауына байланысты, оларға шикізат көздері және одан өндірілген өнімдері саудалайтын 

нарық қажет болды. Сондықтан олар экспанциялық бағытта – Қазақстан, Орталық Азия, одан әрі 

Үнді мұхитына бет алды. Бұл мақсатын іске асыру үшін орыс үкіметі әскериленген қоғамдық 

күшті, яғни баукеспе казактарды алға салып пайдалану саясатын қолданды», - дейді. 

Ал Цин империясы ертеректе Жоңғар хандығының бақылауында болған қазақ жерлеріне 

саяси бақылау орнатуды көздеді. Сондықтан олар қазақтардың шығыстағы атажұртына қайта 

көшіп баруын шектеу саясатын қолданды. Алайда екі ел арасында саяси және экономикалық сауда 

байланыстарының өрістеуіне байланысты қазақтар шығысқа қарай жылжып көшіп отырды. Тіпті 

Цин империясының шекара қарауылдарынан өтіп барып қоныстанды. Сонымен Ресей отарындағы 

қазақтар және Цин империясына тәуелді қазақтар құбылысы қалыптасты. Қытай мен Ресей 

өздерінің қазақ даласындағы мемлекеттік шекарасын анықтап алу керек болды. 

1864 жылдың 7 қазан күні Қытай мен Ресей өкілдері Шәуешек қаласында «Қытай-Ресей 

батыс-солтүстік шекараны делимитациялау келісіміне» қол койды. Аталмыш Құжат бойынша 

қазақ жерінің Қытайға тиген бөлігіндегі қазақтар жерімен бірге Қытайға, ал Ресейге тән болған 

өңірдегі қазақтар тұрған жерімен бірге Ресейдің құрамына енді. 

Содан кейін қытайлық ресми құжаттарда жаңа түсініктер қолданысқа енді: «Ресей 

қазақтары», «Ресейге қараған қазақтар» және «Қытай қазақтары», «Қытайға қараған қазақтар» 

деген жаңа қоғамдық құбылыс (феномен) қалыптасты. Цин империясы провинцияларды әскери-

әкімшілік жүйемен басқарған. Іле және Тарбағатай өңірлерінің қазақтары Іле генерал-

губернаторының басқаруына қарады, ал Алтай өңірі қазақтарды Улиастай генерал-

губернаторының Қобдадағы уәзіріне басқартады. Алайда қазақтардың дәстүрлі қоғамдық басқару 

формасы сақталды. «Ақалақшы (Болыс), Мыңбасы, Үкіртай, Гун, Тайжи деген сияқты көптеген 

тең дәрежелі мансап титулдарын тағайындап, солар арқылы қазақтарға үстемдік жүргізді» (36 б.). 

«Шет елдегі қазақтардың өмір сүрген қоғамдық ортасы» деп аталған екінші тарауында, 

қазақтардың Қытай Республикасы (1912–1949 жж.) кезіндегі қоғамдық жағдайы мен тіршілік 

тәсілдерін ашып көрсетеді. Содан кейін 1949 жылдан бергі Қытай Халық Республикасындағы 

қоғамдық өзгерістерді және олардың соңғы 70 жыл ішінде қазақ қауымдарының тағдыр-талайы, 

мәдениетіндегі дамуы мен тоқырауы тарихи тұрғыдан пайымдалады. 

Қытайдағы қазақтардың жан санының өсуіне Қазақстаннан барған босқындардың үлкен 

ықпалы болғаны да пайымдалады: 1916 жылғы ұлт-азаттық көтерілістің қатысушылары және 

олардың отбасы мүшелері; Кеңес үкіметіндегі 1920–30 жылдардағы саяси жағдай, аштық пен 

саяси қуғын-сүргіннен бойтасалағандар қосылды. Бұл босқындардың келуімен Қытайдағы қазақ 

қауымының саны артып қана қоймай, олардың сапасы да өзгерді, - дейді. Соның нәтижесінде 

Қытайда тұрып жатқан қазақтар екі түрлі топтан құралады: басым көп бөлігі – кезінде шекара 

делимитациялаудан бұрын атажұртында барып орныққандар, яғни өздерін байырғы атажұртында 

отырмыз деп санайтындар; екінші топты құрайтындар - Кеңес Одағы кезінде түрлі себептермен 

ауып барғандар. 

Автор архив құжаттарына сүйене отырып, Қытайдағы қазақтардың өмір сүрген қоғамдық 

ортасын тұжырымдап сипаттайды. Сондай-ақ Моңғолия жеріндегі қазақтар - ХІХ ғасырдың соңғы 

жартысында Қытайдың Алтай аймағынан көшіп барған Абақ-керей тайпалары және ХХ ғасырдың 

басында Шығыс Қазақстанның Марқакөл мен Зайсан аудандарынан босып барған Наймандардан 

қауымдасқан. Олардың Моңғол мемлекет құрамына қабылдану барысы ұзаққа созылғанын 

пайымдайды. Екінші тараудың екі параграфы Моңғолиядағы қазақтардың тұрмыс-тіршілігі, 

қоғамдық ортасы және әлеуметтік дамуына арналған (40 б.). Оларды қазақтардан шыққан бір гун 

мен 15 үкірдай басқарды. Моңғолиядағы қазақтардың жайылымдық жерлерінің кеңдігі мен 

өміршең рухы олардың моңғол далаларында сақталып қалуы мен дамуына негіз болды. Ал 

Моңғол мемлекетінің дербестігі ондағы қазақтардың азаматтық алуына және әлеуметтік саяси 

істерге қатысуына алғышарт әзірледі деп тұжырымдайды автор. 

Н. Мұқаметханұлы Қытайдағы қазақ босқындарының күрделі мәселелеріне ерекше мән 

беріп, оларға «Қазақтардың алыс шетелдерге босып кетуі» деген жеке параграф арнайды. 

Автор Алтай аймағы қазақтарының ішкі көшіп-қонуының негізгі бес себептерін анықтайды, 

яғни олардың шығысқа үдере көшуі және Шэн Шицай губернаторының зұлымдық саясатының 

салдары, оның Кеңес Одағының қолдауымен жүргізген тағылық саясаты екенін талдап көрсетеді. 

1940-шы жылдары Қытайдағы қазақ қауымының саны азайды, өйткені саяси өзгерістерге 

байланысты және Шыңжандағы қозғалыстарға орай қазақтардың елден шеттеп, тіпті шөл басып, 

тау асып алыс шетелдерге босып кеткен-ді. 

Қытайдың оңтүстік батысынан Кашмирге өтіп барған босқын қазақтарды, 1953 жылы 

Түркия Республикасы қабылдайды. Автор Түркияның бауырлас халықтың тағдырына көрсеткен 

көмегін жоғары бағалайды. Түркия елі 3000-ға жуық қазақ босқындарды қабылдаған еді, олардың 

жан саны өсіп  ХХ ғасырдың 80-ші жылдары 11 690 адамға жетті (60, 62 бб.). Қазақтар жаңа 

ортада еркіндікке қол жеткізе отырып өздерінің құқықтық және әлеуметтік-экономикалық 

жағдайын жақсартты. Олардың біршамасы Еуропаға еңбек миграциясы ретінде қоныс аударып 

Франция, Германия, Ұлыбритания, Норвегия және т.б. елдерде тұрақтады. Еуропадағы 

қазақтардың жалпы санын, Қазақстан, Қытай, Моңғолия, Иран, Ауғанстаннан барған қазақтарды 

қосқанда жалпы саны 10 000 адам шамасында деп есептейді. «Бірақ заман өте келе олардың 

ұрпақтары қазақы болмысынан, ұлттық сана-сезімінен, ұлттық құндылықтардан айырылып бара 

жатқанын жасыра алмаймыз және ол үдерісті тоқтата да алмаймыз» деп үлкен өкінішпен 

тұжырым жасайды (63 б.). 

ІІІ-тарау «Қазақ халқының ортақ ұлттық санасы» деп аталған, бұл бөлімде маңызды 

пәнаралық мәселелер қамтылған: «Қазақ халқында ұлттық ішкі бірліктің сақталуы», «Қазақы 

сананың әлеуметтік және рухани әлеуеті», «Қазақтардың ұлттық бауырмалдығы және мәдени 

байланыстары», «Қазақтардың саяси жатсынуы және этникалық танымы» деген тақырыптарды 

терең тарқатып сипаттайды. 

ІV-тарау «Тәуелсіздік және қазақ халқының жаңаша тұтастану үдерісі» деп аталады. Мұнда 

зерттеуші Қазақстан Республикасы тәуелсіздігінің арқасында қазақ халқының жаңа форматтағы 

біртұтастану үдерісін пайымдайды. Автордың пайымы бойынша, Қазақстандағы ұлттық 

бірегейлену үдерісінің дамуы – әлемнің төрт бұрышында жүрген қазақтарда ортақ ұлттық 

санасының болуына байланысты өрістеген. Шетелдерде өмір сүріп жатқан этникалық қазақтар, 

«бөтен» саяси мәдениеттің ықпалында ұшыраса да, олардағы қазақы сана-сезім оларды тарихи 

отаны - Қазақстанға «жұмсақ» оралуына ықпал етеді. 

ХХ ғасырда қазақ халқы негізінен социалистік жүйедегі қоғамда өмір сүрді. Оларды 

мемлекеттік әкімшілік шекаралар бөліп тұрғанына қарамастан, қоғамдық-гуманитарлық ортадағы 

уақыт пен кеңістіктегі өздеріне ғана тән қасиеттерін сақтап қалды. Қытай, Моңғолия мен 

Қазақстан қазақтарының арасындағы халықтық коммуникация жалпы ұлттық сана-сезім мен 

құндылықтар талғамын сақтауға ықпал етті. Сондықтан да тәуелсіздік жағдайында шетелдердегі 

қазақтар Отанға оралып, жаңа тарихи дәуірде тұтастануға ойысты деп санайды автор. Сондай-ақ 

ол бүкіл ұлт болып, ел болып біртұтастанғанда ғана Қазақстан Республикасы тәуелсіздігін 

қамтамасыз етеді деп тұжырымдайды. 

Автор осы көзқарасын дәйектей түсу үшін монографиясының V тарауын «Қандастар және 

Мәңгілік ел болу» тақырыбына арнапты. Өте орынды. Бұл тарауда қандастардың 

(репатрианттардың) елдің әлеуметтік-экономикалық және рухани жаңғыруындағы атқарып 

отырған қызметін нақты мысалдармен айқын көрсеткен. Еліміздің демографиялық әлеуетінің 

артуына, бизнес кәсіпкерліктің дамуына, мемлекеттік тілдің қолданыс аясының кеңеюіне, отандық 

ғылым, білім беру саласы мен медицина-денсаулық қорғау істеріне қосқан қомақты үлестері 

нанымды пайымдаған. 

Ғалым осы бір монаграфиясын жазарда жалпыәлемдік зерттеу әдістерін органикалық түрде 

қолданған: жүйелі талдау, синтез, дедукция, индукция статистикалық салыстыру және тарихи 

культурология т.б. Салыстырмалы-сәйкестік және мәселелік-хронологиялық әдістер 

хронологиясы аясында, алайда ол түрлі өңірлер, елдер мен жағдаяттағы тарихи құбылыстардың 

жалпылығы мен даралығын анықтауға мүмкіндік берген. Біз бұл жерде тек тарихи ілімнің кеңеюін 

ғана емес, сонымен бірге жаңа әдістемелік тәсілдерді көріп отырмыз, – қазақ халқының 

тарихындағы тағдыршешті мәселелерді көтеру арқылы оның егемен Қазақстан тұрғысынан 

біртұтастығы мен бірегейлік заңдылығы ашылған. 

Пәнаралық зерттеу нәтижесін автор «Қорытынды» бөлімінде егжей-тегжейлі пайымдаған. 

Монографияда «Пайдаланылған деректер тізімі», «Белгілер мен қысқартулар тізімі» берілген. 

Аңдатпа ағылшын және орыс тілдерінде, мазмұны – үш тілде жазылған. 

Автор өзінің монографиясына эпиграф ретінде ұлы Абай Құнанбаевтың сөздерін берген: 

«Біріңді қазақ бірің дос, 

Көрмесең істің бәрі бос». 

Шындығында, Абай өсиеті бүгінгі әрқайсымызға, бүкіл қазақ әлеміне арналған ғой. Өсиетті 

орындау біздің парызымыз! 

Оқырмандардың назарына ұсынып отырған Н. Мұқаметханұлының монографиясында қазақ 

халқының бірлігі, ұлттық біртұтастығы мен бірегейлену үдерісі сынды аса маңызды тақырыптар 

зерделенген. Еңбектің ғылыми құндылығы, практикалық маңызы да осында деп санаймыз. 

Еліміздің мызғымас іргетасы да ұлттық бірлікте.  

Президентіміз Қасым-Жомарт Тоқаевтың 2020 жылдың 6 наурызында № 280 Жарлығымен 

бекітілген Қазақстан Республикасының 2020–2030 жылдарға арналған сыртқы саясаты 

Тұжырымдамасынының адам құқығы, гуманитарлық дипломатия саласында «шетелдегі қазақ 

қауымы шоғырлы тұратын жерлерде қазақ тілі мен мәдениетін дамытуға, олардың тарихи 

отанымен байланысын, соның ішінде Дүниежүзі қазақтарының қауымдастығы және «Отандастар» 

Қоры арқылы қолдау» атап көрсетілген. Сондықтан мемлекетіміздің шетелдердегі этникалық 

қазақтармен байланысы дами түседі, дәстүрге айналған қандастардың көші-қоны жаңа Қазақстан 

жағдайында өз жалғасын табады деп сенеміз. 

